
ᐱᒋᐊᕈᑎᖓ 
 

ᑲᑎᒪᔨᕋᓛᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᖏᓐᓄᓪᓗ 

ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᔪᒻᒪᑕ ᐱᓗᒋᑦ 2021ᒥ ᐅᓂᒃᑳᓕᐊᒥᓂᖏᓐᓂᑦ  

ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᓄᓇᕗᑦ ᒪᓕᒐᓕᐅᖅᕕᖓᓄᑦ: ᑭᖑᓂᖓᒍᑦ 

ᖃᐅᔨᓴᕆᐊᒃᑲᓂᕐᓂᐅᔪᖅ ᐊᓄᓪᓚᒃᓰᕕᓕᕆᓂᕐᒥᒃ ᓄᓇᕗᒻᒥ ᐄᐳᕈ 26ᒥᑦ−27ᒧᑦ, 2022. 

 

ᑲᑎᒪᔨᕋᓛᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᖏᓐᓄᓪᓗ 

ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᔪᒻᒪᑕ ᑖᒃᑯᐊ ᐅᓂᒃᑳᓕᐊᒥᓂᐅᔪᑦ ᐱᓗᒋᑦ ᐄᐳᕈ 

26ᒥᑦ−27ᒧᑦ, 2022ᒥ. ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᓂᖓ ᐊᑐᖅᑕᐅᔪᔪᖅ ᒪᓕᒐᓕᐅᖅᕕᐅᑉ 

ᑲᑎᒪᕐᔪᐊᖅᕕᖓᓂ ᑕᓚᕖᓴᒃᑯᓪᓗ ᑕᑯᒃᓴᐅᑦᑕᐅᑎᒋᔪᓪᓗᓂ ᓄᓇᕗᓕᒫᒥ. ᑖᓐᓇ 

ᓈᓚᓐᓂᖃᖅᑎᑦᑎᓂᖅ ᑭᒃᑯᑐᐃᓐᓇᕐᓄᑦ ᐱᕙᓪᓕᐊᔪᓕᕆᔨᓄᓪᓗ ᒪᑐᐃᖓᑎᑕᐅᓚᐅᖅᑐᖅ  

ᑕᑯᕋᓐᓈᕆᐊᖅᑐᕈᒪᔪᓄᑦ ᑲᑎᒪᕐᔪᐊᖅᕕᐅᑉ ᐳᓛᖅᕕᖓᓂᑦ, ᐊᒻᒪᓗ ᑕᑯᒃᓴᐅᑦᑕᐅᑎᒋᓪᓗᑎᒃ 

ᒪᓕᒐᓕᐅᖅᕕᐅᑉ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᒍᑦ. ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᓂᖓᓂ 

ᐅᖃᐅᓯᒥᓂᐅᔪᑦ ᐊᑐᐃᓐᓇᐅᔪᑦ ᒪᓕᒐᓕᐅᖅᕕᐅᑉ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓂᑦ.   

 

ᑭᐅᔭᖅᑐᖅᓯᒪᔪᑦ ᑲᑎᒪᔨᕋᓛᑦ ᓵᖓᓂ ᐃᓚᖃᓚᐅᖅᑐᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 

ᑐᖏᓕᖓᓂᑦ ᐊᒻᒪᓗ ᐊᖏᔪᖅᑲᐅᑎᐅᔪᓂᒃ ᓄᓇᕗᑦ ᒐᕙᒪᖓᑕ ᒪᓕᒐᓕᕆᔨᒃᑯᑦ ᐱᓕᕆᕕᖓᓂᑦ. 

ᑲᑎᒪᔨᕋᓛᑦ ᖁᔭᓕᓚᐅᖅᑐᑦ ᑭᐅᔭᖅᑐᖅᓯᒪᔪᓂᒃ. 

ᑕᑯᔭᐅᓯᒪᔪᑦ ᐊᑐᓕᖁᔭᓕᐊᖑᔪᓪᓗ 
ᐱᔾᔪᑎ:  ᓄᓇᕗᑦ ᒐᕙᒪᖓᑕ ᐱᓕᕆᒋᐊᕐᓂᐊᓂᕐᒧᑦ ᐸᕐᓇᐅᑎᖓ 

 

2021ᒥ ᐅᓂᒃᑳᓕᐊᒥᓂᖏᓐᓂᑦ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᓄᓇᕗᑦ ᒪᓕᒐᓕᐅᖅᕕᖓᓄᑦ: 

ᑭᖑᓂᖓᒍᑦ ᖃᐅᔨᓴᕆᐊᒃᑲᓂᕐᓂᐅᔪᖅ ᐊᓄᓪᓚᒃᓰᕕᓕᕆᓂᕐᒥᒃ ᓄᓇᕗᒻᒥ ᐃᓗᓕᖃᓚᐅᕐᒪᑕ 9-ᓂᒃ 

ᓇᓗᓇᐃᖅᑐᖅᑕᐅᓯᒪᔪᓂᒃ ᐊᑐᓕᖁᔭᓕᐊᕐᓂᒃ. ᒪᓕᒐᓕᕆᔨᒃᑯᑦ ᐱᓕᕆᕕᖓᑦ ᑲᑎᒪᓂᕐᒥ 

ᓇᓗᓇᐃᖅᓯᓯᒪᔪᑦ ᐊᖏᖃᑎᖃᕋᒥᒃ ᐃᓘᓐᓇᖏᓐᓂᑦ ᐊᑐᓕᖁᔭᓕᐊᖑᓯᒪᔪᓂᒃ.  

 

ᑖᓐᓇ ᐅᓂᒃᑳᓕᐊᒥᓂᖅ ᐃᓗᓕᖃᓚᐅᕐᒥᔪᖅ ᑖᒃᓱᒪ ᐱᓕᕆᕕᐅᔫᑉ “ᓄᑖᕈᕆᐊᖅᑕᐅᓯᒪᔪᓂᒃ 

2021ᒧᑦ ᑭᐅᔾᔪᑎᒃᓴᕐᓂᒃ”, “ᑎᑎᕋᖅᑕᐅᓯᒪᔪᓄᑦ ᐊᑐᓕᖁᔭᓕᐊᒥᓂᕐᓄᑦ ᐱᔭᕇᖅᑕᐅᓯᒪᓐᖏᑦᑐᓄᑦ 

2015-ᒥᓂᑦ.” 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #1: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓚᖃᖁᓪᓗᒍ ᓇᓗᓇᐃᖅᑐᖅᓯᒪᔪᒥᒃ ᐱᓕᕆᒋᐊᕐᓂᐊᓂᕐᒧᑦ ᐸᕐᓇᐅᑎᒥᒃ ᓇᓗᓇᐃᖅᑐᐃᓯᒪᔪᒥᒃ 

ᖃᖓ ᐊᑐᓕᖅᑎᑕᐅᖃᑦᑕᓂᐊᕐᒪᖔᑕ ᑖᒃᓱᒪ ᐱᓕᕆᕕᐅᔫᑉ ᐊᑐᓕᖅᑎᒋᐊᓕᖏᑦ 

ᑭᐅᔾᔪᑎᖏᓐᓃᖔᖅᑐᑦ ᑖᒃᑯᓄᖓ ᐃᓛᒃᑯᑦ 9-ᖑᔪᓄᑦ ᐊᑐᓕᖁᔭᓕᐊᒥᓂᐅᔪᓄᑦ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᕆᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ 

ᐅᓂᒃᑳᓕᐊᒥᓂᕐᒧᑦ ᐃᓚᖃᖁᓪᓗᒍ ᓇᓗᓇᐃᖅᑐᖅᓯᒪᔪᒥᒃ ᐅᓪᓗᒥ ᖃᓄᐃᓕᖓᓕᕐᒪᖔᖅ 

ᐊᑐᓕᖅᑎᑦᑎᒐᓱᓐᓂᖓᑦ “ᓄᑖᕈᕆᐊᖅᑕᐅᓯᒪᔪᓂᒃ 2021−ᒧᑦ ᑭᐅᔾᔪᑎᒃᓴᕐᓂᑦ 

ᐊᑐᓕᖁᔭᓕᐊᒥᓂᕐᓄᑦ ᐱᔭᕇᖅᑕᐅᓯᒪᓐᖏᑦᑐᓄᑦ 2015-ᒥᑦ.” 

ᐱᔾᔪᑎ:  ᐊᖏᖅᓯᒪᓂᐅᔪᑦ ᑐᑭᓯᑎᑦᑎᒋᐊᕈᑎᓂᒃ ᐱᑎᑦᑎᓂᐊᕐᓂᕋᕐᓂᕐᒧᑦ  

 

ᑕᓚᕖᓴᒃᑯᑦ ᓈᓚᓐᓂᖃᖅᑎᑦᑎᑎᓪᓗᒋᑦ, ᑭᐅᔭᖅᑐᖅᓯᒪᔪᑦ ᒪᓕᒐᓕᕆᔨᒃᑯᑦ ᐱᓕᕆᕕᖓᓃᓐᖔᖅᑐᑦ 

ᐊᖏᔪᒻᒪᑕ ᐊᒥᓱᐊᖅᑎᑲᓪᓚᑦᑐᑎᒃ ᑐᑭᓯᑎᑦᑎᒋᐊᕈᑎᒃᑲᓂᕐᓂᒃ ᐱᑎᑦᑎᓂᐊᕐᓂᕋᖅᑐᑎᒃ 

ᑲᑎᒪᔨᕋᓛᖑᔪᓄᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #2: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓚᖃᖁᓪᓗᒍ ᑐᑭᓯᑎᑦᑎᒋᐊᕈᑎᓂᒃ ᓴᖅᑭᖅᑕᐅᓂᐊᕐᓂᕋᖅᑕᐅᔪᔪᓂᒃ ᑕᓚᕖᓴᒃᑯᑦ 

ᓈᓚᓐᓂᖃᖅᑎᑦᑎᑎᓪᓗᒋᑦ ᐄᐳᕈ 26-27, 2022-ᒥ. 

ᐱᔾᔪᑎ:  ᓴᖅᑭᖅᑕᐅᓯᒪᓐᖏᑦᑐᑦ ᓱᓕ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓃᑦ 

 

ᑖᒃᓱᒪ ᐱᓕᕆᕕᐅᔫᑉ 2017-2018 ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓃᑦ ᐱᔾᔪᑎᖃᖅᑐᑦ 

ᐊᓄᓪᓚᒃᓰᕕᓕᕆᓂᕐᒥᒃ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᓚᐅᖅᓯᒪᒻᒪᑕ ᓄᕕᐱᕆ 6, 2019-ᖑᑎᓪᓗᒍ. 

ᑕᐃᒃᑯᐊᓕ 2018-2019, 2019-2020, 2020-2021 ᐊᒻᒪᓗ 2021-2022 ᐊᕐᕌᒍᑕᒫᖅᓯᐅᑏᑦ 

ᐅᓂᒃᑳᓕᐊᒥᓃᑦ ᓱᓕ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᓚᐅᖅᓯᒪᓐᖏᒻᒪᑕ. 

 

ᑲᑎᒪᔨᕋᓛᑦ ᑕᑯᒻᒪᑕ ᑕᐃᓐᓇ ᓄᑖᖑᔪᖅ ᓄᓇᕗᒻᒥ ᐊᓄᓪᓚᒃᓰᕕᓕᕆᓂᕐᒧᑦ ᐱᖁᔭᖅ, 

ᐊᑐᓕᖅᑎᑕᐅᓯᒪᓐᖏᑦᑐᖅ, ᐃᒪᐃᒍᓐᓇᑎᑦᑎᒻᒪᑦ: 

 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓃᑦ 

70. (1) ᐃᓗᐊᓂ 6 ᑕᖅᑮᑦ ᑮᓇᐅᔭᓕᕆᔾᔪᑎᑦ ᐊᕐᕌᒍᖓ ᐃᓱᓕᓚᐅᖅᑎᓪᓗᒍ, ᐱᓕᕆᕕᐅᑉ 

ᐊᖏᔪᖅᑳᖓ ᑐᓂᓯᒋᐊᖃᖅᑐᖅ ᒥᓂᔅᑕᐅᔪᒧᑦ ᐊᕐᕌᒍᑕᒫᖅᓯᐅᑎᓂᒃ ᐅᓂᒃᑳᓕᐊᒥᓂᕐᓂᒃ 

ᐃᓗᓕᖃᖅᑐᓂᒃ ᓇᓗᓇᐃᖅᑐᖅᑕᐅᑐᐃᓐᓇᖅᓯᒪᔪᓂᒃ ᐱᓕᕆᓂᒥᓂᖏᓐᓂᑦ 

ᐊᓄᓪᓚᒃᓰᕕᓕᕆᔨᒃᑯᑦ ᑮᓇᐅᔭᓕᕆᔾᔪᑎᐅᑉ ᐊᕐᕌᒍᖓᑕ ᐃᓗᐊᓂ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #3: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓚᖃᖁᓪᓗᒍ ᐊᔾᔨᖏᓐᓂᑦ 2018-2019, 2019-2020, 2020-2021 ᐊᒻᒪᓗ 2021-2022  

ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑳᓕᐊᒥᓂᕐᓂᒃ ᐊᓄᓪᓚᒃᓰᕕᓕᕆᔨᒃᑯᓐᓂᑦ. 

ᐱᔾᔪᑎ:  ᑲᑉᐱᐊᓵᕆᓂᖅ ᐊᓄᓪᓚᒃᓰᕕᓐᓂ 

 

ᐊᓄᓪᓚᒃᓰᕕᓐᓂ ᑲᑉᐱᐊᓵᕆᓂᐅᕙᑦᑐᑦ ᐊᒃᓱᑲᓪᓚᒃ ᐅᖃᐅᓯᐅᓚᐅᖅᑐᑦ ᑲᑎᒪᔨᕋᓛᑦ ᑕᓚᕖᓴᒃᑯᑦ 

ᓈᓚᓐᓂᖃᖅᑎᑦᑎᑎᓪᓗᒋᑦ ᐊᓄᓪᓚᒃᓰᕕᓕᕆᓂᕐᒥᒃ ᐅᖃᐅᓯᖃᖅᑐᑎᒃ. 

 

ᑕᓚᕖᓴᒃᑯᑦ ᓈᓚᓐᓂᖃᖅᑎᓪᓗᒋᑦ, ᑭᐅᔭᖅᑐᖅᓯᒪᔪᑦ ᒪᓕᒐᓕᕆᔨᒃᑯᑦ ᐱᓕᕆᕕᖓᓂᑦ 

ᓇᓗᓇᐃᖅᓯᓚᐅᖅᑐᑦ ᐱᑕᖃᕐᓂᒪᒡᒎᖅ ᑕᒫᓂᐸᓗᒃ “213−ᓂᒃ ᑲᑉᐱᐊᓈᕿᔭᖅᑐᓂᒃ 

ᐊᕐᕌᒎᕋᑖᖅᑐᒥ” ᐊᓄᓪᓚᒃᓰᕕᓐᓂ ᐊᒻᒪᓗ ᒪᒃᑯᑦᑐᒃᑯᕕᓐᓂ ᓄᓇᕗᒻᒥ. ᑭᐅᔭᖅᑐᖅᓯᒪᔪᑦ 

ᓇᓗᓇᐃᖅᓯᓚᐅᕐᒥᔪᑦ ᑖᓐᓇ ᐱᓕᕆᕕᐅᔪᖅ “ᐱᓕᕆᖃᑎᖃᖅᓯᒪᒻᒪᑦ ᐃᖅᑲᖅᑐᐃᕕᒻᒥ 

ᐸᓯᑦᑎᔨᒃᑯᓐᓂᑦ ᑲᓇᑕᒥ ᖃᐅᔨᒪᑦᑎᐊᕋᓱᐊᖅᑐᑎᒃ ᐊᓄᓪᓚᒃᓯᐊᖑᔪᖅ ᐋᓐᓂᖅᓯᑉᐸᑦ 

ᐃᖅᑲᓇᐃᔭᖅᑎᐅᔪᒥᒃ, ᑖᓐᓇ ᐋᓐᓂᖅᓯᔪᖅ ᐃᖅᑲᖅᑐᕋᒃᓴᓕᐊᖑᔭᕆᐊᖃᕐᒪᑦ ᐊᓄᓪᓚᒃᓯᐊᖑᓂᖓᓗ 

ᐃᓚᒋᐊᖅᑕᐅᔪᓐᓇᖅᑐᓂ ᐅᐱᓐᓇᕋᓂ ᐃᖅᑲᓇᐃᔭᖅᑎᕗᑦ ᑲᑉᐱᐊᓱᖃᑦᑕᖁᓐᖏᓇᑦᑎᒍ ᐊᒻᒪᓗ 

ᓱᒋᐊᖅᑕᐅᔪᖃᖃᑦᑕᕆᐊᖃᕐᒪᑦ ᐱᒋᐊᖅᑕᐅᒐᐃᑉᐸᑕ ᐃᖅᑲᓇᐃᔭᖅᑎᕗᑦ.” 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ  #4: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓚᖃᖁᓪᓗᒍ ᓇᓗᓇᐃᖅᑐᖅᓯᒪᔪᒥᒃ ᐊᕕᑦᑐᖅᓯᒪᔪᓂᒃ ᖃᑦᑎᐅᓂᖏᓐᓄᑦ ᐊᒻᒪᓗ 

ᐱᒻᒪᕆᐅᓂᒥᓂᖏᓐᓄᑦ ᑲᑉᐱᐊᓵᕆᓂᐅᔪᑦ ᐊᑐᖅᑕᒥᓂᐅᔪᑦ ᓄᓇᕗᒻᒥ ᐊᓄᓪᓚᒃᓰᕕᓐᓂ 2019-

2020, 2020-2021 ᐊᒻᒪᓗ 2021-2022 ᑮᓇᐅᔭᓕᕆᔾᔪᑎᑦ ᐊᕐᕌᒍᖏᓐᓂ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᕆᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ 

ᐅᓂᒃᑳᓕᐊᒥᓂᕐᒧᑦ ᐃᓚᖃᖁᓪᓗᒍ ᓇᓗᓇᐃᖅᑐᖅᓯᒪᔪᒥᒃ ᐊᕕᑦᑐᖅᑕᐅᓯᒪᓗᑎᒃ ᖃᓄᖅ 

ᐱᔭᕇᖅᑕᐅᓂᖃᕐᓂᕐᒪᖔᑕ ᐃᖅᑲᖅᑐᕋᒃᓴᓕᐊᖑᔾᔪᑏᑦ ᑲᑉᐱᐊᓵᕆᔪᒥᓂᕐᓄᑦ ᐊᓄᓪᓚᒃᓰᕕᓐᓂ 

ᑕᐃᑲᓂ 2019-2020, 2020-2021 ᐊᒻᒪᓗ 2021-2022 ᑮᓇᐅᔭᓕᕆᔾᔪᑎᑦ ᐊᕐᕌᒍᖏᓐᓂ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᕆᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ 

ᐅᓂᒃᑳᓕᐊᒥᓂᕐᒧᑦ ᐃᓚᖃᖁᓪᓗᒍ ᓇᓗᓇᐃᖅᑐᖅᓯᒪᔪᒥᒃ ᐅᓪᓗᒥᒧᑦ ᖃᓄᐃᓕᖓᓕᕐᒪᖔᑕ 

ᒪᓕᒐᓕᕆᔨᒃᑯᑦ ᐱᓕᕆᕕᖓᑕ ᐱᒋᐊᖅᑎᒃᓯᒪᔭᖏᑦ ᖃᑦᑏᓐᓇᕈᕐᔫᒥᑎᑦᑎᒐᓱᓐᓂᖓ 

ᑲᑉᐱᐊᓵᕆᕙᑦᑐᓂᒃ ᐊᓄᓪᓚᒃᓰᕕᓐᓂ ᓄᓇᕗᒻᒥ. 

ᐱᔾᔪᑎ:  ᐱᕋᔭᓕᖅᑭᖃᑦᑕᖅᑐᑦ ᖃᓄᑎᒋᐅᓂᖏᑦ 

 

ᑲᑎᒪᔨᕋᓛᑦ ᑕᓚᕖᓴᒃᑯᑦ ᓈᓚᓐᓂᖃᖅᑎᑦᑎᑎᓪᓗᒋᑦ ᐊᒃᓱᑲᓪᓚᒃ ᐅᖃᐅᓯᐅᓚᐅᖅᑐᑦ 

ᐱᕋᔭᓕᖅᑭᖃᑦᑕᖅᑐᑦ ᖃᓄᑎᒋᐅᒻᒪᖔᑕ. 

 

ᑭᐅᔾᔪᑎᖏᓐᓂ ᑎᑎᖅᑲᖅᑎᒍᑦ ᐊᐱᖅᑯᑎᒥᒃ 9-5(2), ᒪᓕᒐᓕᕆᔨᒃᑯᑦ ᐱᓕᕆᕕᖓᑦ 

ᓇᓗᓇᐃᖅᓯᓯᒪᒻᒪᑦ “ᓄᓇᕗᒻᒥ ᐊᓄᓪᓚᒃᓰᕕᓕᕆᔨᒃᑯᑦ ᖃᐅᔨᒪᒐᓱᐊᕈᑎᖃᓐᖏᑦᑐᑦ 

ᐊᓄᓪᓚᒃᓯᐊᒥᓃᑦ ᐊᓂᓯᒪᓕᖅᑎᓪᓗᒋᑦ ᑭᖑᓂᖓᒍᑦ ᐱᕋᔭᓕᖅᑭᓐᓂᕆᕙᑦᑕᖏᓐᓂᑦ. ᑭᓯᐊᓂᓕ, 

ᒪᓕᒐᓕᕆᔨᒃᑯᑦ ᐱᓕᕆᕕᖓᑦ ᐅᓪᓗᒥᒎᖅ ᐱᓕᕆᐊᖃᖅᑐᖅ ᓂᕈᐊᕋᓱᐊᖅᑐᑎᒃ ᓇᓖᕌᕋᒃᓴᐅᔪᓂᒃ 

ᖃᐅᔨᒪᒐᓱᐊᕈᑎᒃᓴᐅᔪᓂᒃ ᐱᕋᔭᓕᖅᑭᑦᑐᖃᖅᐸᒻᒪᖔᖅ ᓄᓇᕗᒻᒥ ᐊᒻᒪᓗ ᓯᕗᓂᑦᑎᓐᓄᑦ ᖃᓄᖅ 

ᖃᐅᔨᒪᓇᓱᐊᖅᑕᐅᔪᓐᓇᕐᒪᖔᑕ.” 

 

ᑕᐃᒃᑯᐊ 2017-2018 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᑖᒃᓱᒪ ᐱᓕᕆᕕᐅᔫᑉ 

ᐊᓄᓪᓚᒃᓰᕕᓕᕆᔨᖏᑕ ᓇᓗᓇᐃᖅᓯᓯᒪᒻᒪᑕ “ᐱᕋᔭᓕᖅᑭᖃᑦᑕᕐᓂᖅ ᓇᓗᓇᐃᖅᑕᐅᓯᒪᓂᐊᓕᕐᒪᑦ 

ᐅᑎᕐᓂᐅᓗᓂ ᐊᓄᓪᓚᒃᓰᕕᒻᒥ ᑲᒪᒋᔭᐅᒃᑲᓐᓂᕆᐊᖃᓕᕐᓗᓂ ᓄᑖᒧᑦ ᐃᖃᑐᖅᑕᐅᔾᔪᑎᒥᓂᖓᓄᑦ 

ᐸᓯᔭᒃᓴᐅᒻᒪᑦ ᖃᐅᔨᔭᐅᕕᒥᓂᖓᓄᑦ, ᐊᕐᕌᒎᒃ ᒪᕐᕉᒃ ᐃᓗᐊᓂ ᐊᓄᓪᓚᒃᓰᕕᒻᒥᑦ ᐊᓂᕕᒥᓂᖓᓂᑦ.” 

ᑖᓐᓇ ᐅᓂᒃᑳᓕᐊᒥᓂᖅ ᓇᓗᓴᐃᖅᓯᓯᒪᒻᒥᔪᖅ “ᐊᓄᓪᓚᒃᓰᕕᓕᕆᔨᒃᑯᑦ ᖃᕋᓴᐅᔭᒃᑯᑦ 

ᖃᐅᔨᒪᔾᔪᑎᖃᕐᒪᑕ ᐱᕋᔭᓕᖅᑭᖃᑦᑕᖅᑐᒥᓃᑦ ᖃᓄᑎᒋᐅᒻᒪᖔᑕ ... ᑕᐃᑲᓂ 2018-2019, ᑖᒃᑯᐊ 

ᐊᓄᓪᓚᒃᓰᕕᓕᕆᔨᒃᑯᑦ ᐱᓕᕆᑎᑦᑎᒋᐊᕐᓂᐊᕐᒪᑕᒎᖅ ᖃᐅᔨᒋᐊᖅᑕᐅᑎᑦᑎᓗᑎᒃ ᖃᓄᑎᒋ 

ᐱᕋᔭᓕᖅᑭᑦᑐᖃᖅᐸᒻᒪᖔᖅ ᓄᓇᕗᒻᒥ.” 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #5: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓚᖃᖁᓪᓗᒍ ᓇᓗᓇᐃᖅᑐᖅᓯᒪᔪᒥᒃ ᐊᕕᑦᑐᖅᑕᐅᓯᒪᓗᑎᒃ ᐱᕋᔭᓕᖅᑭᓐᓂᐅᓯᒪᔪᑦ 

ᖃᓄᑎᒋᐅᒻᒪᖔᑕ ᐊᖑᑎᓄᑦ ᐃᓐᓇᕐᓄᑦ ᐱᕋᔭᑦᑐᒥᓂᕐᓄᑦ, ᐊᕐᓇᓄᑦ ᐃᓐᓇᕐᓄᑦ ᐱᕋᔭᑦᑐᒥᓂᕐᓄᑦ, 

ᐊᖑᑎᓄᑦ ᒪᒃᑯᑦᑐᓄᑦ ᐱᕋᔭᑦᑐᒥᓂᕐᓄᑦ ᐊᒻᒪᓗ ᐊᕐᓇᓄᑦ ᒪᒃᑯᑦᑐᓄᑦ ᐱᕋᔭᑦᑐᒥᓂᕐᓄᑦ ᑕᐃᑲᓂ 

2019-2020, 2020-2021 ᐊᒻᒪᓗ 2021-2022 ᑮᓇᐅᔭᓕᕆᔾᔪᑎᑦ ᐊᕐᕌᒍᖏᓐᓂ. 

ᐱᔾᔪᑎ:    ᐱᕋᔭᑦᑐᒥᓂᕐᓂᒃ ᒪᒥᓴᐃᓂᕐᒧᑦ ᐱᓕᕆᓂᐅᔪᑦ ᐊᒻᒪᓗ ᐃᓱᒪᓕᕆᓂᕐᒧᑦ   

         ᐱᔨᑦᑎᕋᐅᑎᓂᑦ 

 

ᐃᓱᒫᓗᒋᔭᐅᓲᖅ ᐱᕋᔭᑦᑐᒥᓂᕐᓂᒃ ᒪᒥᓴᐃᓂᖅ ᐊᒻᒪᓗ ᐃᓱᒪᓕᕆᓂᕐᒧᑦ ᐱᔨᑦᑎᕋᐅᑎᑦ ᓄᓇᕗᒻᒥ 

ᐊᓄᓪᓚᒃᓰᕕᓐᓂ ᐅᖃᐅᓯᐅᓪᓗᐊᑲᓪᓚᓚᐅᖅᑑᒃ ᑲᑎᒪᔨᕋᓛᑦ ᑕᓚᕖᓴᒃᑯᑦ 

ᓈᓚᓐᓂᖃᖅᑎᑦᑎᑎᓪᓗᒋᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #6: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓚᖃᖁᓪᓗᒍ ᓇᓗᓇᐃᖅᑐᖅᓯᒪᔪᒥᒃ ᐅᖃᐅᓯᖃᖅᑐᓂᒃ ᐅᓪᓗᒥᒧᑦ ᐱᕋᔭᑦᑐᒥᓂᕐᓄᑦ 

ᒪᒥᓴᐃᔾᔪᑎᓂᒃ ᐃᓱᒪᓕᕆᓂᕐᒧᓪᓗ ᐱᔨᑦᑎᕋᐅᑎᓂᒃ ᐊᑐᐃᓐᓇᐅᑎᑦᑎᕙᒻᒪᖔᑕ ᐊᓄᓪᓚᒃᓯᐊᓄᑦ 

ᐊᓄᓪᓚᒃᓰᕕᓐᓂ ᐊᒻᒪᓗ ᒪᒃᑯᑦᑐᒃᑯᕕᓐᓂ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᕆᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ 

ᐅᓂᒃᑳᓕᐊᒥᓂᕐᒧᑦ ᐃᓚᖃᖁᓪᓗᒍ ᓇᓗᓇᐃᖅᑐᖅᓯᒪᔪᒥᒃ ᐊᕕᑦᑐᖅᑕᐅᓯᒪᓗᑎᒃ ᑖᒃᓱᒪ 

ᐱᓕᕆᕕᐅᔫᑉ ᑮᓇᐅᔭᐃᔭᖅᓯᒪᓂᕆᔭᖏᑦ ᐱᕋᔭᑦᑐᒥᓂᕐᓂᒃ ᒪᒥᓴᐃᓂᕐᒧᑦ ᐃᓱᒪᓕᕆᓂᕐᒧᓪᓗ 

ᐱᔨᑦᑎᕋᐅᑎᓄᑦ ᑕᐃᑲᓂ 2019-2020, 2020-2021 ᐊᒻᒪᓗ 2021-2022 ᑮᓇᐅᔭᓕᕆᔾᔪᑏᑦ 

ᐊᕐᕌᒍᖏᓐᓂ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᕆᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ 

ᐅᓂᒃᑳᓕᐊᒥᓂᕐᒧᑦ, ᓇᓗᓇᐃᖅᑐᐃᓯᒪᖁᓪᓗᒍ, ᐃᓗᓕᖅᑐᔪᒥᒃ, ᖃᓄᖅ ᐱᓕᕆᔨᐅᑎᑕᐅᒻᒪᖔᑕ 

ᐃᓐᓇᑐᖃᐃᑦ ᑖᒃᓱᒪ ᐱᓕᕆᕕᐅᔫᑉ ᐱᕋᔭᑦᑐᒥᓂᕐᓂᒃ ᒪᒥᓴᐃᓂᕐᒧᑦ ᐱᓕᕆᓂᕆᔭᖏᓐᓂ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᕆᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ 

ᐅᓂᒃᑳᓕᐊᒥᓂᕐᒧᑦ ᓇᓗᓇᐃᖅᑐᐃᓯᒪᖁᓪᓗᒍ, ᐃᓗᓕᖅᑐᔪᒥᒃ, ᖃᓄᐃᓕᖓᓕᕐᒪᖓᑕ 

ᐱᓕᕆᓂᕆᔭᖏᑦ ᐊᖏᖃᑎᖃᕋᓱᐊᖅᑐᑎᒃ ᑲᓇᑕᐅᑉ ᒐᕙᒪᖓᑕ ᐊᓄᓪᓚᒃᓰᕕᓕᕆᔨᖏᓐᓂᑦ 

ᐱᕙᓪᓕᐊᑎᑦᑎᒐᓱᐊᖅᑐᑎᒃ ᐱᕋᔭᑦᑐᒥᓂᕐᓄᑦ ᒪᒥᓴᐃᔾᔪᑎᒃᓴᕐᓂᑦ ᓄᓇᕗᒻᒥ ᐊᓄᓪᓚᒃᓯᐊᖑᔪᓄᑦ.  

ᐱᔾᔪᑎ:  ᐊᓄᓪᓚᒃᓰᕕᑦ ᐊᐅᓪᓚᐅᔾᔨᖃᑦᑕᕐᓂᖏᑦ ᐱᓕᕆᓂᖏᓪᓗ 

 

ᐃᓱᒫᓗᒋᔭᐅᓲᖅ ᐱᔾᔪᑎᖃᖅᑐᑦ ᐊᓄᓪᓚᒃᓰᕖᑦ ᐊᐅᓪᓚᐅᔾᔨᖃᑦᑕᕐᓂᖏᓐᓂᑦ ᐱᓕᕆᓂᐅᔪᓂᒃ  

ᐅᖃᐅᓯᐅᓪᓗᐊᑲᓪᓚᓚᐅᖅᑑᒃ ᑲᑎᒪᔨᕋᓛᑦ ᑕᓚᕖᓴᒃᑯᑦ ᓈᓚᓐᓂᖃᖅᑎᑦᑎᑎᓪᓗᒋᑦ. 

 

ᑖᓐᓇ ᐃᓄᓪᓚᒃᓰᕖᑦ ᑲᔪᓯᓂᖏᓐᓄᑦ ᐊᒻᒪᓗ ᐊᖅᑭᑎᖅᓯᒪᓂᖏᓐᓄᑦ ᒪᓕᑦᑕᐅᖁᔭᐅᔪᖅ ᐊᒻᒪᓗ 

ᒪᒃᑯᑦᑐᓄᑦ ᐃᖅᑲᖅᑐᐃᕕᖃᖅᑎᑦᑎᓂᕐᒧᑦ ᒪᓕᑦᑕᐅᖁᔭᐅᔪᑦ ᐊᑖᒍᑦ ᐊᓄᓪᓚᒃᓰᕕᓕᕆᓂᕐᒧᑦ 

ᐱᖁᔭᐅᑉ ᓴᖅᑭᖅᑕᐅᔪᒻᒪᑕ ᐊᕕᑦᑐᖅᓯᒪᓂᖓᓂ ᐊᐃᑉᐹᓂ ᕕᕝᕗᐊᕆ 2013-ᒥ ᓴᖅᑭᖅᑕᐅᔪᔪᓂ 

ᓄᓇᕗᑦ ᒐᕙᒪᖓᓂ ᐱᕙᓪᓕᐊᔪᓂ. ᑖᒃᑯᐊ ᒪᓕᑦᑕᐅᖁᔭᐅᔪᑦ ᑎᒃᑯᐊᖅᓯᓂᐅᓚᐅᖅᑐᑦ ᑕᓪᓕᒪᓂᒃ 

“ᓄᓇᓂᒃ ᓯᓂᑦᑕᕆᐊᖅᕕᐅᔪᓐᓇᖅᑐᓂᒃ” ᐊᓄᓪᓚᒃᓰᕕᐅᑎᑕᐅᓗᑎᒃ ᐊᒻᒪᓗ ᒪᒃᑯᑦᑐᓄᑦ 

ᑎᒍᔭᐅᓯᒪᔪᓄᑦ ᓇᔪᖅᑕᐅᔪᓐᓇᕐᓗᑎᒃ.  

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #7: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓚᖃᖁᓪᓗᒍ ᓇᓗᓇᐃᖅᑐᖅᓯᒪᔪᒥᒃ ᐅᓪᓗᒥ ᖃᓄᐃᓕᖓᓕᕐᒪᖔᑕ ᐊᐅᓚᑕᐅᓂᖏᑦ 

ᐱᓕᕆᔾᔪᑎᖏᓪᓗ ᖃᓄᐃᓕᖓᒻᒪᖔᑕ ᑕᓪᓕᒪᐅᔪᑦ “ᓄᓇᐃᑦ ᓯᓂᑦᑕᕆᐊᖅᕕᐅᔪᓐᓇᖅᑐᑦ” (ᑐᑭᖓ 

ᒪᓕᓪᓗᒍ ᑖᒃᓱᒪ ᐃᓄᓪᓚᒃᓰᕖᑦ ᑲᔪᓯᓂᖏᓐᓄᑦ ᐊᒻᒪᓗ ᐊᖅᑭᑎᖅᓯᒪᓂᖏᓐᓄᑦ ᒪᓕᑦᑕᐅᖁᔭᐅᔪᖅ 

ᐊᒻᒪᓗ ᒪᒃᑯᑦᑐᓄᑦ ᐃᖅᑲᖅᑐᐃᕕᖃᖅᑎᑦᑎᓂᕐᒧᑦ ᒪᓕᑦᑕᐅᖁᔭᐅᔪᑦ ᐊᑖᒍᑦ ᐊᓄᓪᓚᒃᓰᕕᓕᕆᓂᕐᒧᑦ 

ᐱᖁᔭᐅᑉ) ᑕᐃᑲᓂ 2019-2020, 2020-2021 ᐊᒻᒪᓗ 2021-2022 ᑮᓇᐅᔭᓕᕆᔾᔪᑎᑦ 

ᐊᕐᕌᒍᖏᓐᓂ. 

ᐱᔾᔪᑎ:  ᐃᖅᑲᓇᐃᔭᖅᑎᓕᕆᓂᖅ ᐱᓕᒻᒪᒃᓴᐃᓂᕐᓗ 

 

ᐅᖃᐅᓯᐅᓪᓗᐊᑲᓪᓚᓚᐅᖅᑐᖅ ᑲᑎᒪᔨᕋᓛᑦ ᑕᓚᕖᓴᒃᑯᑦ ᓈᓚᓐᓂᖃᖅᑎᑦᑎᑎᓪᓗᒋᑦ ᑕᒪᓐᓇ  

ᐃᓱᒫᓗᒋᔭᐅᓲᖅ ᐃᖅᑲᓇᐃᔭᖅᑎᓕᕆᓂᖅ ᐊᒻᒪᓗ ᐱᓕᒻᒪᒃᓴᐃᓂᖅ ᐃᖅᑲᓇᐃᔭᖅᑎᖏᓐᓂᑦ 

ᐊᓄᓪᓚᒃᓰᕕᓕᕆᔨᒃᑯᑦ, ᒪᓕᒐᓕᕆᔨᒃᑯᑦ ᐱᓕᕆᕕᖓᑕ ᐃᓗᐊᓂ. 

 

ᑲᑎᒪᔨᕋᓛᑦ ᑕᑯᒻᒪᑕ ᑖᒃᑯᐊ ᒪᓕᒐᓕᕆᔨᒃᑯᑦ ᐱᓕᕆᕕᖓᑦ ᐃᖅᑲᓇᐃᔮᒃᓴᕐᓂᒃ ᐊᒥᓱᑲᓪᓚᓐᓂᒃ  

ᓴᖅᑭᔮᓕᖅᑎᑦᑎᓯᒪᒻᒪᑕ ᐊᔾᔨᒌᓐᖏᑦᑐᓂᒃ, ᐃᓚᖃᖅᑐᓂᒃ ᐊᓄᓪᓚᒃᓰᕕᒻᒥ ᐅᐊᑦᑎᓂᒃ, 

ᐊᓄᓪᓚᒃᓰᕕᓐᓂ ᐃᓕᓴᐃᔨᒥᒃ ᐊᒻᒪᓗ ᐃᓯᖅᐸᓪᓕᐊᔪᓄᑦ ᐊᓂᕙᓪᓕᐊᔪᓄᓪᓗ ᑲᒪᔨᐅᔪᒥᒃ. 

ᑲᑎᒪᔨᕋᓛᑦ ᑕᑯᒻᒥᒻᒪᑕ ᑖᓐᓇ ᒪᓕᒐᓕᕆᔨᒃᑯᑦ ᐱᓕᕆᕕᖓᑦ ᐱᔭᕇᕋᑖᕐᓂᕐᒪᑦ 

ᓴᖅᑭᔮᖅᑎᑦᑎᓂᖓᓂᑦ ᑳᓐᑐᕌᒥᒃ ᐱᒐᓱᐊᕋᒃᓴᐅᔪᒥᒃ ᑐᕌᖓᔪᒥᒃ “ᐱᕙᓪᓕᐊᑎᑕᐅᓂᖓᓄᑦ 

ᓴᖅᑭᖅᑕᐅᓂᖓᓄᓪᓗ ᐊᓄᓪᓚᒃᓰᕕᓂ ᓯᕗᓕᖅᑎᐅᓂᕐᒧᑦ ᐊᒻᒪᓗ ᐊᓄᓪᓚᒃᓯᐊᓕᕆᔨᐅᓂᕐᒧᑦ 

ᐱᓕᒻᒪᒃᓴᐃᓂᕐᒥᒃ” ᐊᒻᒪᓗ ᑐᓂᓯᔪᒥᓂᐅᓪᓗᑎᒃ ᐊᑐᐃᓐᓇᐅᓂᐊᖅᑐᓂᒃ ᐊᖏᖃᑎᒋᒍᑎᓂᒃ 

ᐱᖓᓱᓄᑦ ᑎᒥᐅᔪᓄᑦ: ᕚᔅ ᐱᓕᕆᖃᑎᒌᑦ ᑎᒥᐅᔪᖅ, ᓲᑯᓄᐊᑦ ᐱᓕᒻᒪᒃᓴᐃᓂᖅ, ᐊᒻᒪᓗ 

ᒪᓕᒐᓕᕆᕕᒃ ᕗᕆᑎᔅ ᑲᓚᒻᕕᐊᒥ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #8: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓚᖃᖁᓪᓗᒍ ᓇᓗᓇᐃᖅᑐᖅᓯᒪᔪᒥᒃ ᐃᖅᑲᓇᐃᔮᖁᑎᓕᒫᖏᓐᓂᑦ ᐊᓄᓪᓚᒃᓰᕕᓕᕆᔨᖏᓐᓂ 

ᒪᓕᒐᓕᕆᔨᒃᑯᑦ ᐱᓕᕆᕕᖓᓂ ᐊᒻᒪᓗ ᑖᒃᑯᐊ ᑎᑎᕋᖅᓯᒪᔪᑦ ᓇᓗᓇᐃᖅᑕᐅᓯᒪᓗᑎᒃ ᓇᓕᐊᒃ 

ᐃᖅᑲᓇᐃᔮᖅ ᐃᓐᓄᑦᓴᐅᓯᒪᒻᒪᖔᑕ ᐃᖅᑲᓇᐃᔮᖃᓪᓚᕆᑦᑐᓄᑦ, ᐃᓱᓕᒃᕕᒃᓴᓕᓐᓂᑦ 

ᐃᖅᑲᓇᐃᔮᓕᓐᓄᑦ, ᐊᒻᒪᓗ ᐃᖅᑲᓇᐃᔭᑲᐃᓐᓇᖅᕕᒻᒦᑦᑐᓄᑦ. ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᕆᕗᑦ 

ᑖᒃᑯᐊ ᑎᑎᕋᖅᓯᒪᔪᑦ ᓇᓗᓇᐃᖅᓯᓯᒪᖁᓪᓗᒋᑦ ᓄᓇᕗᒻᒥ ᓄᓇᑖᖃᑕᐅᓯᒪᒻᒪᖓᑕ ᐊᒻᒪᓗ 

ᐊᖑᑎᐅᒻᒪᖓᑕ ᐊᕐᓇᐅᒻᒪᖔᑕᓗ ᐃᖅᑲᓇᐃᔭᖅᑎᖏᑦ ᐃᓛᒃᑯᑦ. 

 

ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᕆᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ 

ᐅᓂᒃᑳᓕᐊᒥᓂᕐᒧᑦ ᐃᓚᖃᖁᓪᓗᒍ ᓇᓗᓇᐃᖅᑐᖅᓯᒪᔪᒥᒃ ᐅᓪᓗᒥᒧᑦ ᖃᓄᐃᓕᖓᓕᕐᒪᖔᑕ 

ᐱᓕᒻᒪᒃᓴᐃᓂᐅᔪᑦ ᐱᓕᕆᔾᔪᑎᒃᓴᐃᓪᓗ ᐊᑐᐃᓐᓇᐅᑎᑕᐅᔪᑦ ᐃᑲᓇᐃᔭᖅᑎᖏᓐᓄᑦ ᓄᓇᕗᒻᒥ 

ᐊᓄᓪᓚᒃᓰᕕᓐᓂ ᒪᒃᑯᑐᒃᑯᕕᓐᓂᓗ. 

ᐱᔾᔪᑎ:  ᐊᓄᓪᓚᒃᓰᕕᓕᕆᓂᕐᒧᑦ ᐱᖁᔭᖅ 

 

ᓄᑖᖑᔪᖅ ᓄᓇᕗᒻᒧᑦ ᐊᓄᓪᓚᒃᓰᕕᓕᕆᓂᕐᒧᑦ ᐱᖁᔭᖅ ᑲᔪᓯᑎᑕᐅᔪᒻᒪᑦ ᑭᖑᓪᓕᖅᐹᖓᓂ  

ᒪᓕᒐᓕᐅᖅᑎᐅᔪᔪᓄᑦ ᐊᒻᒪᓗ ᐱᓐᖑᖅᑎᑕᐅᓪᓗᓂ ᔫᓂ 6, 2019-ᒥ. ᑖᓐᓇ ᐱᖁᔭᖅ ᓱᓕ 

ᐊᑐᓕᖅᑎᑕᐅᓯᒪᓐᖏᑦᑐᖅ. ᐃᓗᐊᓂ ᑎᑎᕋᖅᓯᒪᓂᖓ ᓈᓴᐅᑎᓕᒃ 61 ᑲᓇᑕᐅᑉ 

ᑕᒻᒪᖅᓯᒪᔪᖅᓯᐅᖅᑎᖓᑕ ᐅᓂᒃᑳᓕᐊᒥᓂᖏᓐᓂ ᓇᓗᓇᐃᖅᓯᓯᒪᒻᒪᑦ ᑖᒃᓱᒪ ᐱᓕᕆᕕᐅᔫᑉ 

ᐊᖏᔪᖅᑲᐅᑎᖏᑦ ᓇᓗᓇᐃᖅᓯᓂᕐᒪᑕᒎᖅ “ᑖᓐᓇ ᐱᖁᔭᖅ ᐊᑐᓕᖅᑎᑕᐅᑉᐸᑦ, ᒪᓕᒐᖏᑦ, 

ᒪᓕᑦᑕᐅᖁᔭᐅᔪᑦ, ᐊᒻᒪᓗ ᐅᖃᐅᔾᔨᒋᐊᕈᑏᑦ ᓱᖁᔨᓂᕐᒧᑦ ᓴᓇᔭᐅᒐᔭᕐᒪᑕ 

ᓇᓗᓇᐃᖅᓯᔾᔪᑎᐅᓕᕐᓗᑎᒃ ᑖᓐᓇ ᐱᓕᕆᕕᐅᔫᑉ ᖃᓄᖅ ᑲᒪᒋᔭᖃᖃᑦᑕᕐᓂᐊᕐᒪᖔᖅ 

ᐊᓄᓪᓚᒃᓯᐊᓂᑦ ᐃᓄᑑᑎᑦᑎᖃᑦᑕᓂᕐᒥᒃ.” 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #9: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓚᖃᖁᓪᓗᒍ ᓇᓗᓇᐃᖅᑐᖅᓯᒪᔪᒥᒃ ᖃᖓ ᐊᑐᓕᖅᑎᑕᐅᒐᔭᕐᒪᖓᖅ ᓄᑖᖑᔪᖅ 

ᐊᓄᓪᓚᒃᓰᕕᓕᕆᓂᕐᒧᑦ ᐱᖁᔭᖅ ᐊᒻᒪᓗ ᖃᖓ ᐱᕙᓪᓕᐊᑎᑕᐅᒐᔭᕐᒪᖔᑕ ᒪᓕᒐᖏᑦ ᐱᖁᔭᐅᑉ 

ᐊᑖᓃᑦᑐᑦ. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



 11 

ᐱᔾᔪᑎ:  ᖃᐅᔨᓴᖅᑎᒻᒪᕆᒃ 

 

ᐃᓗᓕᖓ ᓈᓴᐅᑎᓕᒃ 39 ᓄᑖᖑᔪᒥ ᐊᓄᓪᓚᒃᓰᕕᓕᕆᓂᕐᒧᑦ ᐱᖁᔭᕐᒥ ᓴᖅᑭᖅᓯᒻᒪᑦ ᓄᑖᒥᒃ 

ᐃᖅᑲᓇᐃᔮᒥᒃ ᐊᑎᖃᖅᑐᒥᒃ ᖃᐅᔨᓴᖅᑎᒥᒃ. ᑖᓐᓇ ᐃᒻᒥᒃᑰᖓᓪᓗᓂ ᐊᓪᓚᕝᕕᒻᒥᑦ− 

ᑎᒍᒥᐊᖅᑎᐅᔪᖅ ᐱᓕᕆᐊᓪᓗᐊᑕᖃᖅᑐᖅ ᖃᐅᔨᒪᓇᓱᐊᕐᓂᕐᒥᒃ ᑕᒪᒃᑯᐊ ᐃᓱᒪᓕᐅᕈᑎᐅᔪᑦ 

ᐊᓄᓪᓚᒃᓰᕕᓐᓂ ᐃᖅᑲᓇᐃᔭᖅᑎᖏᓐᓄᑦ ᒪᓕᑉᐸᒃᑲᓗᐊᕐᒪᖔᑕ ᒪᓕᑦᑕᐅᔭᕆᐊᓕᓐᓂᒃ ᑕᒪᑐᒧᖓ 

ᐊᑦᑐᐊᓂᖃᖅᑐᓂᒃ ᒪᓕᒐᕐᓂᒃ. ᔪᓚᐃ 2021-ᒥ, ᑖᓐᓇ ᐱᓕᕆᕕᐅᔪᖅ ᓴᖅᑭᖅᓯᔪᔪᖅ ᑳᓐᑐᕌᒥᒃ 

ᐱᒐᓱᐊᕋᒃᓴᐅᔪᒥᒃ ᑖᒃᓱᒥᖓ ᐃᖅᑲᓇᐃᔮᒥᒃ ᐃᓐᓄᒃᓯᒐᓱᐊᖅᑐᑎᒃ. ᑕᐃᓐᓇ ᑲᓐᑐᕌ ᐱᒐᓱᐊᕋᒃᓴᖅ 

ᐱᓇᓱᐊᕈᓰᑦ ᐊᒥᓲᓐᖏᑦᑐᑦ ᐊᓂᒍᖅᑎᓪᓗᒋ ᒪᑐᔪᔪᖅ. ᒫᑦᓯ 9, 2022-ᒥ ᒐᕙᒪᒃᑯᑦ ᑐᓴᕋᒃᓴᓂᑦ 

ᓴᖅᑭᖅᓯᔪᔪᑦ ᓇᓗᓇᐃᖅᓯᓪᓗᑎᒃ ᑖᓐᓇ ᑳᓐᑐᕌ ᐱᒐᓱᐊᕋᒃᓴᖅ ᖁᔭᓈᖅᑕᐅᓯᒪᓕᕐᒪᑦ. 

 

ᑲᑎᒪᔨᕋᓛᑦ ᑕᓚᕖᓴᒃᑯᑦ ᓈᓚᓐᓂᖃᖅᑎᑦᑎᑎᓪᓗᒋᑦ, ᑭᐅᔭᖅᑐᖅᓯᒪᔪᑦ ᒪᓕᒐᓕᕆᔨᒃᑯᑦ 

ᐱᓕᕆᕕᖓᓃᓐᖔᖅᑐᑦ ᓇᓗᓇᐃᖅᓯᔪᒻᒪᑕ “ᐊᖏᖃᑎᖃᖅᑐᒍᑦ ᑖᓐᓇ ᐃᖅᑲᓇᐃᔮᖅ 

ᓴᖅᑭᔮᕆᐊᖃᓪᓚᕆᒻᒪᑦ. ᐱᓗᐊᖅᑐᒥᒃ, ᑕᐃᓐᓇ ᐊᓄᓪᓚᒃᓰᕕᓕᕆᓂᕐᒧᑦ ᐱᖁᔭᖅ 

ᐊᑐᓕᖅᑎᒋᐊᖃᕋᓗᐊᕋᑦᑎᒍ. ᑖᓐᓇ ᐃᖅᑲᓇᐃᔮᖅ ᐃᓐᓄᑦᑕᐅᓯᒪᓐᖏᒻᒪᑦ. ᑳᓐᑐᕌ 

ᐱᒐᓱᐊᕋᒃᓴᐅᑎᑕᐅᔪᖅ ᐱᔭᐅᓚᐅᓐᖏᒻᒪᑦ. ᑭᓯᐊᓂᓕ, ᑕᐃᒪᐃᒃᑲᓗᐊᖅᑎᓪᓗᒍ ᐱᓕᕆᓯᒪᕗᒍᑦ 

ᐋᖅᑭᒋᐊᕆᓪᓗᑕ ᑳᓐᑐᕌᒥᒃ ᐱᒐᓱᐊᕋᒃᓴᐅᔪᒥᒃ ᑲᔪᓯᑦᑎᐊᓂᖅᓴᐅᖁᓪᓗᒍ ᐃᖅᑲᓇᐃᔭᖅᑎᓯᐅᕐᓂᕗᑦ 

ᐊᒻᒪᓗ ᐊᐅᓪᓚᑎᑦᑎᓯᒪᓕᕋᑦᑕ ᑎᑎᕋᖅᓯᒪᔪᓂᒃ ᐊᐅᓪᓚᖅᑎᒋᐊᖃᖅᓯᒪᔭᓕᒫᑦᑎᓐᓂᑦ ᓄᓇᓕᓐᓂᑦ 

ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᑦ ᓴᖅᑭᖅᓯᒃᑲᓐᓂᕈᓐᓇᓛᕋᑦᑕ ᑳᓐᑐᕌᒥᒃ ᐱᒐᓱᐊᕋᒃᓴᐅᔪᒥᒃ 

ᐱᔪᓐᓇᖅᓯᑐᐊᕈᑦᑕ.” 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #10: 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖓ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓚᖃᖁᓪᓗᒍ ᐊᔾᔨᖏᓐᓂᑦ ᐋᖅᑭᒋᐊᖅᑕᐅᓯᒪᔪᒥᒃ ᑳᓐᑐᕌᒥᒃ ᐱᒐᓱᐊᕋᒃᓴᐅᔪᒥᒃ 

ᑎᒃᑯᐊᖅᓯᔾᔪᑎᐅᒐᔭᖅᑐᒥᒃ ᖃᐅᔨᓴᖅᑎᒥᒃ ᒪᓕᓪᓗᑎᒃ ᓈᓴᐅᑎᓕᒻᒥᒃ 39 ᐊᓄᓪᓚᒃᓰᕕᓕᕆᓂᕐᒧᑦ 

ᐱᖁᔭᕐᒥ. 

 

 


